Avgerð frá 19.12.2001, jr. Nr. 01S01-0112
- ikki uppgivin inntøka, 
- negativ eginnýtsla, 
- mettur livikostnaður, 
- uppgivin ogn
§ 25 í skattalógini

· Samandráttur: Skattavaldið hækkaði skattskyldugu intøkuna hjá skattgjaldara við negativari eginnýtslu og mettum livikostnaði. Skattgjaldarin førdi m.a. fram, at hann hevði nógvan kontantan pening liggjandi heima heldur enn at sita hann í peningastovn. Skattgjaldarin kærdi avgerðina fyri kommunalu skattakærunevndina, sum staðfesti álíkningina hjá skattavaldinum.
Avgerðin varð kærd til landsskattakærunevndina, har m.a. verður nevnt, at skattgjaldarin hvørki yvirfyri kommunala skattavaldinum, kommunalu skattakærunevndini ella landsskattakærunevndini lagt fram prógv fyri, at uppgerðin hjá T&S er skeiv. Landsskattakærunevndin staðfesti tí avgerðina hjá kommunalu skattakærunevndini.
(Málið lagt fyri Føroya Rætt, sum staðfesti avgerðina hjá landsskattakærunevndini). Sí dómin. 

Málslýsing:
Málið snýr seg um skattsetingina fyri 1997, har Toll- og Skattstovan hevur hækkað skattskyldugu inntøku kærarans soleiðis:

	Skattskyldug inntøka sambært sjálvuppgávuni
	
	29.100

	Negativ eginnýtsla
	236.873
	

	Mettur livikostnaður
	126.760
	

	Negativ saldo (søla av rakstrargøgnum í 1996)
	164.135
	527.768

	Broytt skattskyldug inntøka
	
	556.868


Semja er um upphæddina stavandi frá negativu saldoini, og er hendan hækkingin tí ikki partur av kærumálinum.

Skattsetingin, sum Toll- og Skattstovan, økið hevði framt varð kærd til Kommunalu Skattakærunevndina.

14.05.01 kærir grannskoðari skattsetingina til Landsskattakærunevndina og vísir til skriv frá Kommunalu Skattakærunevndini dagfest 23.04.01. Tá tað vísti seg, at skrivið frá Kommunalu Skattakærunevndini var eitt uppskot til avgerð, varð avtalað at lata kæruna liggja og bíða eftir endaligu avgerðini. Hendan verður fráboðað frá Kommunala Skattakærunevndini 30.05.01. Avgerðin hjá Toll- og Skattstovuni varð staðfest.

Kommunala skattakærunevndin lýsir málið soleiðis:
"Grannskoðarin hevur í skrivi frá 5. november 1999 kært um álíkningina fyri árið 1997, sum Toll- og Skattstova Føroya hevur fráboðað tygum í skrivi frá 15.oktober 1999.

Í skrivi frá 11. november 1999 er Toll- og Skattstovan biðin um álit í málinum, og hetta er latið nevndini í skrivi frá 21. desember 1999 saman við avriti av sjálvuppgávum, ognaruppgerðum, skrivum o.t. í málinum.

Kæran snýr seg um, at tygum fyri árið 1997 eru álíknað av negativari eginnýtslu av livikostnaði.

Í kæruni verður ført fram, at tygum fyri árið eru sett í skatt av negativari eginnýtslu og mettum livikostnaði uppá tilsamans kr. 363.633, og hetta verður mótmælt. Men álíkningin viðvíkjandi afturvunnum avskrivingum kr. 164.135 hava tygum góðkent.

Víst verður á, at uppgerðin fyri eginnýstluna er gjørd fyri árini 1990 til 1997, og at henda er ymisk fyri árini (frá kr. 551.374 til - kr. 236.873) og sagt verður eisini, at tað er ógvuliga ósannlíkt, at tvey einlig fólk hava eitt so ymiskt privatforbrúk, sum uppsett er í uppgerðini.

Eisini verður víst á meðalinntøkuna fyri árini, og at eftir goldnan skatt og rentur er meðal árligi privatnýtslumøguleikin kr. 214.254.

Grannskoðari og advokatur tygara siga, at ein av orsøkunum til, at eginnýtsluuppgerðin hjá Toll- og Skattstovuni ikki er røtt er, at tygum og hjúnafelagin tey truplu árini høvdu nógvan kontantan pening liggjandi heldur enn at seta hann í peningastovn.

Eisini verður m.a. sagt, at "Um vit hugsa okkum (og tað er ikki órealistiskt), at hjúnini hava lagt 200.000 kr. í kontantum til síðis um árið í 1994 og 1995 og brúkt hesar pengar í 1997, tá feløg teirra vóru umskipað, kann ein privatnýtsluuppgerð síggja soleiðis út:

	551.374 kr.

	- 74.266 kr.

	82.828 kr.

	85.615 kr.

	216.575 kr.

	272.790 kr.

	154.076 kr.

	163.127 kr.


Av hesum verður heitt á nevndina um at staðfesta, at skattskylduga inntøkan í árinum 1997 verður kr. 193.235.

Toll- og Skattstova Føroya sigur, at í samband við viðgerð av sjálvuppgávunum fyri árini 1996 og 1997 varð skriv frá 8. desember 1998 sent tygum, har m.a. biðið var um viðmerkingar til skattligu uppgerðina av eginnýtsluni fyri árið 1997, men nevnda uppgerð er seinni broytt t.d. við rentuinntøku.

Víst verður m.a. til skriv í málinum eins og fund við tygum og ráðgevarar tykkara, har víst var á, at nevndi kontanti peningur stavaði frá húsasølu og tryggingarskaða í 1990 og sagt verður, at uppgerðin av eginnýtsluni er gjørd upp so nágreiniliga, sum tað hevur borið til út frá fyriliggjandi upplýsingum, herundir upplýsingum, sum eru fingnir til vega frá tygum.

Í hesum sambandi førir Toll- og Skattstovan eisini fram, at "Vísast kann annars til síðu 156ff - serliga síðu 157/158 - í Vegleiðingarskrivinum fyri 1996 um skjalprógv til viðurskifti, ið hava týdning fyri eginnýtsluuppgerðina. Vísast kann esini til hægstarættaravgerðir um hetta evnið t.d. ØLD frá 30. mai 1996, har rætturin ikki tók frágreiðingina hjá skattaborgaranum um, at hann hevði fingið lán frá øðrum í familju síni, til eftirtektar. Lánið kundi ikki skjalprógvast. Vísast kann esini til Øld frá 19/12 1996#, og verður heitt á nevndina um at staðfesta álíkningina fyri árið.

Skattakærunevndin skal føra fram, at álíkningin (hækkingin) fyri 1997 er framd við støði í eginnýtsluútrokningum (privatforbrúki), og har ósemja er um, hvørvítt tygum og hjúnafelagin hava lagt kr. 200.000 í kontantum til síðis um árið í 1994 og 1995 og brúkt hesar pengar í 1997, tá feløgini vóru umskipað. Toll- og Skattstovan vísir á, at bókhaldari hevur upplýst, at tann kontanti peningurin stavaði frá húsasølu og tryggingarendurgjaldi í 1990, men nevndi peningur er ikki skrásettur á ognaruppgerðunum fyri árini, og tygum hava heldur ikki lagt fram skjalprógv fyri umrødda kontanta peningi.

Víst kann verða til dóm ØLD frá 30/5 1996, har skattgjaldari hevði eina negativa eginnýtslu, og har skattamyndugleikin ikki góðkendi frágreiðing um, at viðkomandi hevði fingið lán frá øðrum í familju hansara, tá tað ikki kundi skjalprógvast. Hesum fekk skattamyndugleikin viðhald í.

Somuleiðis kann verða víst til Hægstarættardóm 143/1995 frá 9 september 1999, har tað framgongur, at skattgjaldari hevur fingið partabrøv og obligatiónir uttan at prógva, hvussu hesi / hesar eru goldnar. Her verður m.a. sagt, at "en skønsmæssig forhøjelse af skatteyderens indtægt blev opretholdt, da landsretten ikke fandt, at den selvangivne indtægt levnede plads for et beskedent privatforbrug. Højesteret stadfæstede landsrettens dom med henvisning til dens grunde og med bemærkning, at de for Højesteret forelagte oplysninger ikke kunne føre til andet resultat."

Hertil kann eisini vera sagt, at í tygara føri snýr málið seg um eina haldgóða eginnýtsluútrokning, ið er negativ fyri árið 1997.

Eisini kann verða víst til "ligningsvejledning" 95 E.B. 1.5.1. s. 81 har sagt verður, at somu krøv verða sett til skjalprógv av viðurskiftum, sum kunnu hava týdning fyri uppgerð av eginnýtsluni, sum til aðrar vanligar upplýsingar á sjálvuppgávuni.

Harafturat skal t.d. eisini verða víst til § 100 stk. 4 og stk. 6, § 103 og § 110 í skattalógini um skyldu til at siga frá útveganum í sambandi við eginnýtsluna og um á hvørjum ári at lata fullfíggjað yvirlit yvir ogn og skuld o.a.

Sambært føroyskari skattasiðvenju á hesum øki er undir slíkum umstøðum neyðugt við meira ítøkiligum skjalprógvi viðvíkjandi umrødda kontanta peningi (kr. 400.000 ?), fyri at hesin peningur kann verða tikin við í útrokningina.

Í hesum sambandi skal vera víst til vegleiðingarskriv líkningarráðsins frá 1996 á s. 157 – 158, har fleiri landsskattanevndaravgerðir eru umrøddar, og sum vísa skattasiðvenjuna og krøv til skjalprógv o.t. á økinum, sum omanfyri nevnt.

Sambært Toll- og Skattstovuna (broytingarskriv frá 15. oktober 1999) er skattskylduga inntøkan fyri árið 1997 broytt soleiðis:

	Skattskyldug inntøka sambært sjálvuppgávu
	
	29.100

	Negativ eginýtsla
	236.873
	

	Mettur livikostnaður
	126.760
	

	Negativ saldo (søla av rakstargøgnum 1996)
	164.135
	527.768

	Broytt skattskyldug inntøka
	
	556.868


Við ávísing til frammanfyri standandi um restandi skjalprógv o.t., hevur skattakærunevndin á fundi viðgjørt málið."

Eftir at hava fráboðað kæraranum uppskot til avgerð, har nevndin gav skattavaldinum viðhald, og eftir at kærararin hevði havt møguleika at gera viðmerkingar til uppskotið til avgerð, fráboðaði kommunala skattakærunevndin soljóðandi avgerð:

Avgerð:
Skattakærunevndin staðfestir, at: 
Framda álíkning frá 15. oktober 1999 viðvíkjandi árinum 1997 stendur við óbroytt, og er hon í samsvar við galdandi skattalóg og skattasiðvenju á økinum.

Kærarin ger galdandi:
Í kæruni verður víst á, at uppgerð yvir eginnýtsluna er gjørd ársvís fyri tíðarskeiðið 1990 – 97 t.v.s fyri 8 ár, og at eginnýtslan er ymisk heilt frá kr. 551.374 til - kr. 236.873

Sagt verður, at tað er ógvuliga ósannlíkt, at tvey einlig fólk hava eitt so ymiskt privatforbrúk, sum uppsett í uppgerðini. Meðalnýtslan eftir uppgerðini hjá Toll- og Skattstovuni er 181.514 kr.

Grannskoðarin hevur eisini gjørt upp skattskyldugu inntøkuna hjá kæraranum og manni hennara fyri árini 1992 til 1997. Samanlagt er inntøkan 2.695.995 svarandi til 449.332 í meðal pr. ár. Tá ið hendan inntøka er regulerað fyri goldnan skatt og rentur er disponibult til nýtslu fyri somu ár kr. 1.285.529. Hetta svarar til ein meðal privatnýtslumøguleika uppá kr. 214.254 pr. ár. 

Í kæruni verður sagt, at ein grund til, at eginnýtsluuppgerðin pr. ár hjá skattavaldinum ikki er røtt er, at kærarin og maður hennara tey truplu árini hava havt nógvan kontantan pening liggjandi, heldur enn at havt hann í peningastovni. Sagt verður, at hetta kunnu tey undir revsiábyrgd vitna, men Toll- og Skattstovan vil ikki góðtaka hesa útsøgn.

Grannskoðarin sigur, at verður lagt til grund, at hjúnini hava lagt 200.000 kr. kontant til síðis í 1994 og 1995 t.v.s. 400.000 kr. og brúkt hesar pengar í 1997, kundi ein privatnýtsluppgerð sæð soleiðis út: 

	551.374

	-74.266

	82.828

	85.615

	216.575

	272.790

	154.076

	163.127


Grannskoðarin sigur, at eru hesi tøl røtt (ella bara næstan røtt), so er grundgevingin burtur fyri at taka eitt einstakt ár burturúr og hækka skattskyldugu inntøkuna við eini stórari, órealistiskari upphædd. Eisini skal sjálvsagt takast atlit til, at bæði kærarin og maðurin siga, at tey ikki hava havt nakra skjúlda inntøku í 1997.

Vísandi til hesar umstøður heitir grannskoðarin á nevndina um at staðfesta, at skattskylduga inntøkan hjá kæraranum í 1997 er 181.514 kr. 

Toll- og Skattstovan ger galdandi:
Toll- og Skattstovan, Stýrið er biðið um at geva álit í málinum. Stýrið hevur samsvarndi lógini um toll- og skattafyrisiting innheintað frágreiðing frá Toll- og Skattstovuni, økinum og Kommunalu skattakærunevndini. Frágreiðingar teirra framganga av skrivum dagfest ávikavíst 06.07.01, 03.07.01, 21.12.99 og 25.06.01

Toll- og Skattstovan greiðir frá, at í samband við viðgerð av sjálvuppgávunum fyri 1996 og 1997 varð eginnýtslan hjá kæraranum og manni hennara gjørd upp – óbeinleiðis uppgerð. Hendan vísti negativa eginnýtslu, t.v.s. eftir at rentur og avdráttir, kautión og skattur vóru goldin, sýnti uppgerðin – 201.211 kr. til aðra nýtslu so sum mat og klæðir, el, hita og telefon.

Tá hetta ikki ber til og vanliga verður hildið at vera eitt tekin um, at antin er ognaruppgerðin skeiv, ella er skattskyldug inntøka hildin uttanfyri, bað Toll- og Skattstovan um viðmerkingar til uppgerðina. Einki frættist og tí varð ætlanarskriv sent, har skattliga eginnýtslan varð gjørd upp til – 460.940 kr., og har livikostnaðurin varð mettur til 126.760 kr. Fráboðað varð, at hetta er lagt afturat inntøkuni fyri 1997. Í mun til fyrru fráboðanina vóru í hesari fráboðan nakrar rættingar, sum stóðust av, at upplýsingar manglaðu á ognaruppgerðini fyri 1997.

Seinni komu fleiri rættingar frá kæraranum til ognaruppgerðina, og varð eginnýtslan hareftir minkað niður til -236.873 kr. Uppgerðin av eginnýtsluni er tá hendan:

	Eginiogn primo
	1.690.516
	

	Løn: maður
	134.157
	

	Løn: kona
	153.843
	(29.100 + 124.743 kautión)

	Avskrivingar
	92.500
	

	Rentuinntøka
	7.191
	

	Tilsamans
	2.078.207
	

	 
	
	

	Eginogn ultimo
	1.878.952
	

	Rentur
	48.046
	

	Goldin skattur maður
	229.329
	

	Goldin skattur kona
	34.010
	

	Goldið kautión
	124.743
	

	Vøkstur í áogn
	0
	

	Tilsamans
	2.315.080
	

	 
	
	

	Eginnýtsla
	- 236.873
	


Metti livikostnaðurin varð settur til 126.760 og er samansettur soleiðis:

	El
	7.900

	Olja
	10.200

	Telefon
	3.900

	Sjúkrakassi
	3.360

	Trygging
	3.000

	Útvarps- og sjónvarpsgjald
	2.400

	Matur, klæðir v.m.
	72.000

	Bilútreiðlsur
	24.000

	Tilsamans
	126.760


Hetta er tað talið, sum Toll- og Skattstovan heldur seg til og viðmerkir, at kærarin ikki hevur víst á nakrar feilir í uppgerðini av eginnýtsluni, men hevur grundað tann manglandi peningin við, at tey høvdu nógvan kontantan pening liggjandi heima, sum tey so hava brúkt av í 1997. Tey hava sagt, at hesin peningur stavar frá húsasølu og tryggingarendurgjaldi, og at tey í 1994 og 1995 høvdu stóra inntøku og harav nógvan tøkan pening, sum tey hava goymt. 

Toll- og Skattstovan sigur, at tá kærarin ikki á nakran hátt hevur prógvað ella sannført skattavaldið um, at peningurin, sum er nýttur í 1997, var av kontantum peningi, tey høvdu heima, men sum ikki stóð á ognaruppgerðini, heldur Toll- og Skattstovan fast við, at skattskylduga inntøkan fyri 1997 skal vera 556.868 kr., so sum mett er av Toll- og Skattstovuni.

	Skattskyldug inntøka
	29.100

	Negativ eginnýtsla
	236.873

	Mettur livikostnaður
	126.760

	Negativ saldo
	164.135

	Mett skattskyldug inntøka
	556.868


Toll- og Skattstovan hevur innheintað frágreiðing frá kommunalu skattakærunevndini. Av skrivi teirra dagfest.25.06.01 framgongur soleiðis: "Skattakærunevndin staðfestir, at einki avgerandi nýtt er framkomið í málinum, at kærarin ella skattgjaldarin ikki hevur lagt fram skjalprógv fyri tí, sum kært er um, og at álíkningin fyri árið 1997, sum er fráboðað í skrivi frá 15. oktober 1999 frá Toll- og Skattstovu Føroya eigur at standa við óbroytt, og mælir nevndin til, at landsskattakærunevndin staðfestir avgerð skattakærunevndarinnar."

Viðmerkingar og avgerð frá Landsskattakærunevndini:
Uppgerðin hjá Toll- og Skattstovuni av eginnýtsluni er gjørd grundað á sjálvuppgávuna hjá tygum og manni tygara fyri 1997, og í samsvar við kunngerð nr. 98 frá 14. desember 1987 um uppgerð av skattligu eginnýtslu og rundskriv nr. 10 frá 19.01.1988 um somu viðurskifti. Uppgerðin sýnir eina munandi negativa eginnýtslu. Skattavaldið má tí metast at vera í fullum rætti at seta til síðis sjálvuppgávu tygara og gera meting av inntøkuni. Upphæddirnar, sum skattavaldið í samband við metingina hevur sett av til livikostna, síggja eisini rímuligar út.

Tygum hava hvørki yvirfyri skattavaldinum, kommunalu skattakærunevndini ella Landsskattakærunevndini lagt fram nøkur prógv fyri, at uppgerðin hjá Toll- og Skattstovuni er skeiv. Einasta frágreiðing, ið givin er, er, at tygum og maðurin áttu 400.000 kr. kontant, sum tit hava nýtt av í 1997, og at hesin peningur stavar frá fyrst í 90'unum, tá tit høvdu góðar umstøður at leggja pening til síðis. Sagt verður, at tit ikki hava havt hendan pening í peningastovni, tí maður tygara hefti yvirfyri bankunum fyri kautión vegna vinnuvirki, og at tit tí hava havt peningin liggjandi heima. Peningurin er ikki uppgivin á ognaruppgerðini.

Tá metingin hjá Toll- og Skattstovuni sær røtt og rímulig út, og tygum ikki hava víst á ítøkiligar feilir við uppgerðini ella ført nøkur prógv fyri pástandi tygara um tær 400.000 kr., metir Landsskattakærunevndin, at frágreiðing tygara ikki kann tilsíðisseta metingina hjá skattavaldinum.

Landsskattakærunevndin avgjørdi tí at staðfesta avgerðina hjá kommunalu skattakærunevndini.

Hendan avgerð hjá Landsskattakærunevndini kann leggjast fyri Føroya Rætt, men skal hetta vera gjørt áðrenn 3 mánaðar frá fráboðan av hesi avgerð."

